Avgerð frá 11.12.2000, j.nr. 98S01-0034
Evni: valutahandil, gjaldoyrahandil, vinnuligt virksemi/ ikki vinnuligt virksemi
§ 25, § 31 og § 33 í skattalógini

 

· Samandráttur: Toll- og skattstovan sendi í 1993 út ætlanarskriv viðv skattskyldugu inntøkuni hjá hjúnum fyri mannin við 33.242 kr. (39.700+ 33.242= 72.942) fyri 1990 og 303.903 kr. fyri 1991 og fyri konuna við 139.275 kr. fyri 1990 og 244.775 kr. fyri 1991 í samband við valutahandil og annað. Í 1996 vórðu upphæddirnar broyttar.
Hjúnini kærdu avgerðirnar til landsskattanevndina (landsskattakærunevndina). Málið snúði seg um, um gjaldaoyrahandilin var vinnuligt virksemi ella ikki. Maðurin byrjaði virksemi við gjaldoyra í 1989, og hann hevði hetta virksemi 1989-1992 sambært avtalu við bankar og seinni gjøgnum danskt íløgufelag. Hann handlaði einans fyri seg sjálvan og hevði samstundis fultíðarstarv aðrastaðni, og hann handlaði bæði fyri seg og konuna.
Landsskattakærunevndin metti at gjaldoyrahanidlin hjá hjúnunum ikki kundi roknast sum vinnuligt virksemi, og tí skuldu bæði skattast av nettoinntøkum sínum av gjaldoyrahandlin.
Landsskattakærunevndin avgjørdi tí at staðfesta avgerðina hjá Toll- og skattstovuni.

Málslýsing:
Kæran er maður og kona, í samband við keyp og sølu av gjaldoyra, arbitrage/valutahandil, skulu kunna draga hall av gjaldoyrahandli frá skattskyldugu inntøkuni. Upplýst er, at maðurin byrjaði uppá sjálvstøðugt valutahandilsvirksemi í 1989 og fekst við hetta virksemið til 1992.

Tað framgongur, at skattavaldið í mai 1992 skrivaði til peningastovnarnar um at fáa uppgerðir yvir arbitragukundar hjá peningastovnunum fyri at kanna, um hesar inntøkur vóru uppgivnar til skattingar.

Tann 08.12.1992 sendi P/F Sjóvinnubankin Toll- og Skattstovuni upplýsingar, ið vístu, at maðurin hevði inntøku av valutahandli, og var henda í 1990 kr. 72.941 og fyri 1991 var upphæddin kr. 303.903.

Uppgivið á sjálvuppgávuni fyri 1990 var kr. 39.700 (óspecifiserað, ongi skjøl viðløgd). Uppgivið á sjálvuppgávuni fyri 1991 var kr. 0

Tann 03.11.1992 sendi P/F Føroya Banki Toll- og Skattstovuni upplýsingar, ið vístu, at konan hevði yvirskot av valutahandli í 1990 uppá kr. 139.275, og fyri 1991 var upphæddin sambært bankan kr. 244.775.

Uppgivið á sjálvuppgávuni fyri 1990 var sum inntøka av valutahandli kr. 0 Uppgivið á sjálvuppgávuni fyri 1991 var sum inntøka av valutahandli kr. 0

Tann 03.11.1993 verða ætlanarskriv send báðum skattgjaldaranum:

	Maðurin
	
	

	1990
	+ 33.242
	(39.700+33.242=72.942)

	1991
	+303.903
	

	
	
	

	Konan
	
	

	1990
	+139.275
	

	1991
	+244.775
	


Tann 25.11.1996 verða nýggj ætlanarskriv send hjúnunum:

· Hjá manninum verður fyri 1990 inntøkan hækkað við valutainntøkum frá P/F Sjóvinnubankanum og Larsen & Makholt, og fyri 1991 verður inntøkan hækkað við inntøkum frá valutahandli frá P/F Sjóvinnubankanum, Larsen & Makholt, umframt hækking í samband við P/R Snodd. 

· Hjá konuni var inntøkan fyri 1990 og 1991 lækkað grundað á upplýsingar, sum kærarin var komin við, og tí hetta var til fyrimun hjá konuni, og tí aðrir upplýsingar ikki vóru til at útvega. 

Toll- og Skattstovan sendir tann 01.08.1997 manninum broytingarskriv fyri skattaárini 1990 og 1991, har hann fær frádrátt fyri skjalprógvaðar útreiðslur fyri provisión og eisini frádrátt fyri telefonútreiðslur í mun til, hvat virðið av fríari telefon var fyri 1990 og 1991.

Konan fær eisini broytingarskriv dagfest 01.08.1997 fyri skattaárini 1990 og 1991.

Málið verður síðani kært til Landsskattanevndina (sum tá var kærumyndugleiki) við eini fyribils kæru dagfest 25.08.1997. Nærri upplýsingar og grundgevan av sjónarmiðum kærarans verða síðani send Landsskattanevndini við skrivi dagfest 02.03.1998. Við gildi frá 01.01.98 yvirtók landsskattakærunevndini kæruna.

Kærarin ger galdandi:
1. Kærarin ger í fyrsta lagi galdandi, at tað bara er maðurin og ikki konan, sum skal skattast av valutahandli, tí tað er hann einsamallur, sum ger allar handlarnar og hevur ábyrgdina av hesum. Konan hevði onki við hetta virksemið at gera, bert at ein konto var í Føroya Banka, sum hon stóð fyri. 

2. Kærarin ger í øðrum lagi galdandi, at umrødda keyp og søla av gjaldoyra er vinnuligt virksemi hjá manninum, og at hall av hesum handli tí kann dragast frá í skattskyldugu inntøkuni. Víst verður til § 25 í skattalógini samanhildið við §§ 31 og 33. Eisini verður víst til § 35 í skattalógini. 

3. Í triðja lagi verður gjørt galdandi, at um talan ikki er um vinnuligt virksemi, so hevur kærarin rætt til at draga útreiðslur í samband við valutahandilin frá, so sum telefon, ferðing, bil o.a. 

4. Í fjóðra lagi verður gjørt galdandi, at skattskylduga inntøkan fyri árið 1990 skal lækkast við kr. 39.700, og at hækkingin av inntøkuni hjá báðum fyri árini 1990 og 1991 ikki kann fremjast grundað á, at skattakravið fyri 1990 og 1991 er fyrnað, 

5. og í fimta lagi verður gjørt galdandi, at skattavaldið vegna passivitet ikki kann gera kravið galdandi mótvegis kæraranum nú, av tí at kærarin onki hoyrdi frá skattavaldinum frá primo 94 til november 96, tvs. nærum 3 ár, og tí við røttum mátti kunna ganga út frá, at skattavaldið hevði goðtikið hansara sjónarmið. 

Ad 1. Við skrivi dagfest 10.01.2000 bað kærarin Toll- og Skattstovuna um at taka uppaftur skattaálíkningina hjá hjúnunum fyri 1990-1996. Áheitanin var grundað við nýggjum faktiskum upplýsingum, umframt at kærarin var vitandi um, at Toll- og Skattstovan í einum føri hevur góðkent valutahandil sum vinnuligt virksemi. Kærarin metir, at nevnda avgerð hjá T&S eigur at hava við sær, at eisini hann fær góðkent valutahandilvirksemi sítt sum vinnuligt.

Hetta verður nærri grundað við, at skattgjaldarin hevur serstakar arbeiðsroyndir á økinum, at maðurin viðvíkjandi stýring av handlunum nýtti sama framferðarhátt sum í nevndu avgerð hjá T&S, og at avvarandi navngivin starvsfólk í peningastovnunum kunnu mótvegis T&S vátta, at handlarnir hjá manninum fóru fram á sama hátt sum í tí málinum, har T&S hevur góðkent valutahandilin sum vinnuligan, at skattgjaldarin í árunum 1990 - 92 gjørdi 41% fleiri handlar enn viðkomandi partafelag í áðurnevndu avgerð hjá T&S.

Toll- og Skattstovan noktaði at taka málið uppaftur vísandi til, at talan ikki er um vinnuligt virksemi í hesum føri.

Skattavaldið fastheldur, at tap av gjaldoyrahandli ikki kann dragast frá í skattskyldugu inntøkuni, og hetta verður grundað við, at Toll- og Skattstovan heldur, at talan er um tilfallandi inntøku so sum inntøka av happadrátti og øðrum eydnuspæli samb. § 25, nr. 5) í skattalógini.

Tilfallandi inntøka verður skattað sum nettoinntøka, tað vil siga, at frádráttur bert verður givin fyri tær útreiðslur, ið eru farnar til at vinna inntøkuna og í mesta lagi ájavnt inntøkuna. Eitt møguligt hall av tilfallandi inntøku kann ikki dragast frá í aðrari inntøku og sostatt heldur ikki førast fram til onnur ár. Sí. t.d. LSN mál nr. 4/1994.

T&S hevur áður í líknandi máli víst á, at Vestari Landsrættur í januar 1997 í 2 málum hevur tikið støðu til spurningin um frádrátt fyri tap av gjaldoyrahandli. Út frá hesum dømum kundi sigast, at frádráttur fyri hall av gjaldoyrahandli er treytaður av, at ein er vinnurekandi, men at báðir dómarnir vísa, at hetta er neyðugt men ikki nøktandi, við tað at kravt verður, at gjaldoyrahandil er eins faktiski vinnuvegur.

T&S vísir annars á fasta praksis á hesum økinum.

Viðmerkingar frá Landsskattakærunevndini og avgerð:
Vinnuligt ella ikki - vinnuligt virksemi
Kærumálið snýr seg um, hvørt gjaldoyrahandilin hjá manninum er vinnuligt virksemi ella ikki.

Skattavaldið hevur áður undirstrikað sum sjónarmið sítt, at ein støðutakan til, hvørt talan er um vinnuligt virksemi ella ikki, kann bert avgerast í hvørjum føri sær út frá eini heildarmetan av tí virkisaktiviteti, sum er uppá tal, sama um talan er urn vinnuvirki rikið í partafelagsformi ella av privatpersóni.

Sum hjálp í samband við slíkar ítøkiligar heildarmetanir, hevur skattavaldið sett upp ávís yrkiseyðkenni, sum dentur verður lagdur á, tó mett hevur verið um, hvørt talan var um vinnuligt virksemi ella um tilfallandi vinnu.

Yrkiseyðkennini er hesi:

1. um virkishavarin hevur havt fakligar fortreytir fyri at takast við slíkt virksemi, 

2. um talan er um skipað virksemi, ið livir upp til ávist vinnuligt professionalitetsstøði, 

3. fremur viðkomandi gjaldoyraaktivitetin sjálvur, ella er hesin aktivitetur latin upp í hendi á triðjamanni/banka at røkja evt. sum luttøka í eini hvørjari puljuskipan 

4. yvir hvussu langt tíðarskeið hevur virksemið strekt seg, hvussu stóra nøgd av handlum er talan um, og hvussu stórur hevur handilsaktiviteturin verið. 

Hesi sjónarmið hjá skattavaldinum síggjast aftur í tí avgerðini, sum kærarin vísti til í samband við áheitanina til T&S um uppafturtøku av málinum. Kærarin førir fram, at hann eisini lýkur treytirnar, sum settar eru sum yrkiseyðkenni fyri vinnuligt virksemi.

Men tað sæst til dømis í LSN máli nr. 52/1993, at í metingini um talan er um vinnuligt virksemi ella ikki, verður dentur m.a. lagdur á, um gjaldoyrahandilin hevur tilknýti til nakað annað vinnuligt virksemi ella átiknan vinnuligan vanda, har gjaldoyrahandilin tænir sum mótspæl fyri øðrum gjaldoyravanda (útflutningsvinna), og um viðkomandi úteftir hevur virkað sum vinnurekandi við gjaldoyra (tvs. hevur handlað við gjaldoyra fyri onnur enn seg sjálvan).

Og í LSN máli nr. 2/1994 framgongur, at "tá valutaterminshandlar verða framdir fyri at byrgja upp fyri øðrum valutavanda í samband við vinnuvirki, verður vinningur og tap skattliga sæð í tilknýti til tað støðu, ið handilin er knýttur at, tað vil her siga, hvat viðvíkur skatting og frádrátti av ávikavist vinningi og tapi."

Tað framgongur, at maðurin í 1989 byrjaði vinnuligt virksemi við gjaldoyráhandli, og at hann rak hetta virksemið frá 1989 - 1992 sambært avtalu við føroysku bankarnar, og tey seinastu árini útinnti hann eisini slíkt virksemi gjøgnum danskt íløgufelag. Hann hevur tó einans handlað fyri seg sjálvan og hevur havt fulltíðarstarv aðrastaðni samstundis. Gjaldoyrahandilin hevur sostatt ikki tilknýti til nakað annað vinnuligt virksemi ella átiknan vinnuligan vanda, har gjaldoyrahandilin tænir sum mótspæl fyri øðrum gjaldoyravanda, og kærarin hevur ikki úteftir virkað sum vinnurekandi við gjaldoyra (tvs. hevur handlað við gjaldoyra fyri onnur enn seg sjálvan).

Sambært galdandi praksis kann gjaldoyravirksemið hjá kæraranum eftir hesum ikki roknast sum vinnuligt virksemi.

Realisatiónsprinsippið ella lagurprinsippið
Í LSN máli nr. 4/1994 hevur Landsskattanevndin staðfest, at nettoinntøkan av gjaldoyrahandli verður skattað hvørt einstakt ár sær út frá realisatiónsprinsippinum.

Handlarnir skattast hjá hjúnunum
Gjørt verður galdandi, at reelt er tað maðurin, ið hevur gjørt allar handlarnar, og at bankabøkur hjá konuni bert vóru at meta sum triðjamanspant. Virksemi og fíggjarligu ábyrgdina av valutahandlinum hevði maðurin tó einsamallur. Tí verður ført fram, at valutavirksemið hjá manninum sostatt eigur onga ávirkan at hava á skattskylduga inntøkuna hjá konuni.

Tað framgongur av skjølunum (t.d. skjal 24), at peningastovnurin skrivar til konuna viðvíkjandi handli hennara vegna, og hóast maðurin undirskrivar hennara vegna, so er talan um valutahandil fyri hana og fyri hennara pening. Sostatt má hon eisini skattast av inntøkuni, ið stavar frá valutahandlum í hennara navni.

Viðvíkjandi -missiónini
Skattávaldið hevur eisini í februar 1994 skrivað til -missiónina og upplýst teimum, at tey skulu gjalda skatt av valutahandli. -missionin svaraði við skrivi frá 10.02.94, at tey hava ikki handlað við valuta, men hava fingið eina gávu í 1991 uppá kr. 43.992. Upplýst var, at -missiónin ikki visti, at gávan stavaði fra valutahandli. Toll- og Skattstovan fekk síðani frá peningástovninum upplýst, at maðurin átti og setti trygd fyri peningin, og tí avgjørdi skattavaldið, at maðurin skuldi skattað av hesi upphædd eisini.

Ískrivi frá -missiónini dagfest 12.01.1998 verður tó váttað, at maðurin í sámráð við aðalskrivaran sjálvur tók sær av handlinum, og at hann sjálvur setti pening í veð sum trygd fyri møguligum tapum. Vinningurin fór óskerdur til -missionina.

Í skrivi dagfest 21.02.94 frá Sjóvinnubankanum verður váttað, at maðurin átti og setti trygd fyri peningin, sum -missiónin handlaði fyri. Bankin greiðir frá, at tá handlarnir vóru lukkaðir, vildi maðurin geva -missiónini peningin sum gávu. Bankin broytti so handlarnar frá smanninum til -missiónina.

Tá so er, eigur kærarin at skattast av vinninginum fyri valutahandilin vegna -missiónina, sum fyri 1990 var kr. 44.285 og fyri 1991 kr. 43.992.

Frádrátt fyri útreiðslur í samband við valutahandilin
Tilfallandi inntøka verður skattað sum nettoinntøka, tað vil siga, at frádráttur bert verður givin fyri tær útreiðslur, ið eru farnar til at vinna inntøkuna og í mesta lagi ájavnt inntøkuna. Eitt møguligt hall av tilfallandi inntøku kann ikki dragast frá í aðrari inntøku og sostatt heldur ikki førast fram til onnur ár. Sí.t.d. LSN mál nr. 4/1994.

Tað framgongur í málinum, at skattavaldið hevur loyvt frádrátti fyri tær skjalprógvaðu útreiðslurnar í samband við valutahandil, so sum provision og lutvíst telefon, og sum kunnu metast at vera farnar til at vinna inntøkuna við.

Fyrning og passivitetur
Landsskattakærunevndin tekur einans støðu til sjálva álíkningina av skattakrøvum. Spurningar og mótmælir viðvíkjandi innheintingini av skattakrøvum hevur Landsskattakærunevndin ikki heimild at taka støðu til. Pástandir um, at skattavaldið ikki kann gera krav galdandi mótvegis einum skattaborgara vegna fyrning og passivitet, eiga at leggjast fyri Stýrið fyri Toll- og Skattstovu Føroya til støðutakan við kærumøguleika til landsstýrismannin í fíggjarmálum.

Avgerð
Vísandi til frammanfyri standandi sjónarmið kom Landsskattakærunevndin til ta niðurstøðu, at gjaldoyrahandilin hjá hjúnunum ikki kann roknast sum vinnuligt virksemi, at hjúnini skulu skattast av nettoinntøkum sínum av gjaldoyrahandli, at skattgjaldarin skal skattast av vinninginum fyri valutahandlar vegna -missiónina, og at hann hevur fingið frádrátt fyri útreiðslur í samband við valutahandilin.

Landsskattakærunevndin avgjørdi tí at stáðfesta avgerðina hjá Toll- og Skattstovu Føroya.

Hendan avgerð hjá Landsskattakærunevndini kann leggjast fyri Føroya Rætt, men skal hetta verða gjørt innan 3 mánaðar frá hesi fráboðan.

